
వాఁడు గల్గునె? త్రుంప - వలచితినేని! 

చంద్రాస్యకై వింట - శరమేర్చి యిపుడె 

చంద్రసూర్యాగ్నులఁ - జక్కు చేసెదను! 5500

గ్రహతారకాదిన - క్షత్రకోటులను 

మహిఁ గూలనేసి దు - మారంబు సేతు! 

కులపర్వతము లేడు - గుదిగ్రుచ్చి యిపుడె 

తొలఁగక పొడిచేసి - దుమ్ములు రేతు! 

ఏడు వారాసుల - నింకించి పెద్ద 

బీడులుగాఁ జేసి - పెల్లగించెదను! 

పదునాల్గులోకముల్ - భస్మీకరించి 

యిదియది యనకుండ - నేకంబు సేతు! 

గ్రక్కున సృష్టి చీ - కట్లు గ్రమ్మించి 

చక్కాడి వైచెద -సచరాచరాచరముల  

దరికొల్పి సప్తవా - తస్కంధములును 

శరవహ్నిచేత పీఁ - చమడంచివైతు! 

స్థావరజంగమా - త్మకమైన విశ్వ 

మీవేళఁ గోపాగ్ని - కిత్తు నాహుతిగ! 

ఇల నింగియును నింగి - యిలయును జేతు 

తెలియనీయక రెండు - దెరల సేయుదును! 

ఇందఱు జానకి - నిప్పుడే నాదు 

ముందఱ తమకరం- బులు ముకుళించి 

యునిచిన నుంచిరి - యునుపక యున్న 

దునిమివైచెదను దొం - తులతోడఁ గూల! 

దేవగంధర్వదై - తేయకింపురుషు 

లీవేళ మనసీత - నెప్పటియట్ల

